
        
            
                
            
        

    
	ЗАЙЛШГҮЙ ШИЙТГЭЛ – 10

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА М. ТОКАРЕВ

	БИТҮҮ ХОРИГЛОЛТОД БАЙХДАА

	Энэ шүүх ажиллагаа дайн болсноос хойш 20 жилийн дараа 1965 оны зургаадугаар сард болсон юм. Шүүгчийн ширээн дээр гэрчийн этгээдүүд болон хэрэгтнүүдийн мэдүүлэг, нүүрэлдүүлэн уулзуулсан тухай протокол, гэрэл зургийн баримт материал бүхий хэргийн хорин хоёр боть байв. 

	Цэргийн шүүхийн хуралдааныг хууль цаазын хошууч генерал Г. Г. Нафиков даргалав. Гэмт хэргийн талаар гаргасан төрийн шийдвэрийг цэргийн прокурор, хууль цаазын хошууч генерал А. П. Афанасьев дэмжжээ. Фашист хорих лагерьд байсан хүмүүсийг үй олноор нь устган алах хэрэгт оролцож байсан, эх орноосоо урвагч бүлэг этгээдүүдийг яллан шийтгэх ажиллагаа эхэллээ. Хуучин хэрэг явдлаа нэхэн шийтгүүлсэн Н. Матвиенко, Б. Беляков, И. Никифоров, И. Зайцев, В. Поденок, Ф. Тихоновский нар зургуул байв. 

	Шүүх ажиллагаа явагдсан заводын клубт хэвлэл, олон нийтийн байгууллагын төлөөлөгчид болон орон нутгийн оршин суугчид хүрэлцэн ирсэн байлаа. 

	 

	«Хэрэгтэн этгээдүүд фашистын германы эсрэг аугаа их эх орны дайны жилүүдэд олзлогдон байхдаа дайсны талд урван ажиллахаар тохиролцоод СС-ийн хамгаалалтын цэргийн ангид бүртгэлтэй байжээ. Тэд Травники гэдэг газар (Польшид) шоронгийн хуягийн тусгай сургууль төгсөж гитлерийн цэргийн дарга нарын шууд удирдлагын дор зөвлөлтийн болон тэр үед фашистуудад эзлэгдсэн Европын орнуудын хүмүүсийг үй олноор нь устгах, тамлан зовоох гэмт хэрэгт биечлэн оролцож байжээ» 

	 

	гэсэн ялын тогтоолын үгийг нам гүм байдалд нийтэд уншиж сонсгов. 

	Дараа нь хэрэгтнүүдийг яллан шийтгэхэд хүргэсэн цуст үйлдлүүдийг тодорхойлон дурдлаа. Матвиенко, Беляков, Никифоров нар 1942—1943 онуудад Львов хотноо Яновскийн цаазлах лагерийн хоригдлуудыг таван удаа үй олноор нь буудан алах хэрэгт оролцож байв. Тэр жилүүдэд Зайцев, Собибор хорих лагерьд, Поденок, Тихоновский нар Польшийн нутаг дахь Белжец хорих лагерьд үй олон хүмүүсийг хордуулан алж байжээ. Тэд шоронгийн бусад хуяг болон гитлерийн яргачдын хамт баривчлагдсан хүмүүсийг хувцсыг нь тайлуулан үзүүртэй төмөр утсаар торлосон тусгай гарцаар хорт хий бүхий камер луу хөөн оруулдаг байсан ба хөдлөх тэнхээгээ алдсан өвчтэй буюу сул дорой биетэй хоригдлуудыг шууд алдаг байжээ. Зайцев 23, Поденок Тихоновский нар тус бүр 30 гаруй хүмүүсийг буудан алсан байна. 

	1942 оны гуравдугаар сараас 1943 оны гуравдугаар сар хүртэлх хугацаанд ялт хэрэгтнүүд Собибор хорих лагерьд 50 мянган иргэд, Белжец лагерьд 60 гаруй мянган хүмүүсийг хорт утаагаар боомилон алах хэрэгт оролцсон байна. 

	Эдгээр урвагчидтай энэ бүхнийг ард түмэн тооцоолох ёстой байсан юм. Тэд бараг 25 жил шахам өөрсдийнхөө нүүр царайг нуун далдалж явжээ. Гэвч нийгмийг аюулаас хамгаалах байгууллага гэмт этгээдүүдийг илрүүлж, тэд цэргийн шүүхийн өмнө яллагдах болсон юм. 

	Гэмт хэргийн тухай мэдүүлэг улам олширч, гэрчийн этгээдүүд гарч ирсээр л байв. Тэдний дотроос хорих лагерьд хоригдож байгаад гайхалтай тохиолдлоор амьд үлдсэн хүмүүс ч байсан юм. Тухайлбал зөвлөлтийн иргэн Эдмунд Зайдель, Алексей Вайцын, польшийн иргэн Станислава Гоголовска, Леопольд Циммерман нарын зэрэг бусад хүмүүсийг нэрлэж болно. Тэр үед гэмт хэрэгтнүүд өнөөгийн адил хөгширсөн, өнгө зүсээ алдчихсан байсангүй харин залуу, цатгалан, ихэмсэг, зэрлэг, гартаа германы автомат буутай байсныг тэд сайн санаж байгаа. Шүүгчийн ширээн дээр олон янзын бусад баримт бичгүүдийн хамт тэдний тэр үеийн зураг ч байв. Ханцуйн дээрээ хохимой толгой, солбио ясны дүрс, хас тэмдэг бүхий СС-ийн хар өнгийн хувцастай, нисээхэй малгайтай байжээ. Тэр үед тэдний хэн нь ч өдүүлсэн хэргээ ийнхүү шүүлгэнэ гэж огт бодоогүй явсан нь мэдээж хэрэг ээ. 

	Хэрэгтэн Матвиенко гадуур цамцныхаа товчийг нэлээд уцаарлангуйгаар имэрч доош харан урвайж байснаа,

	— Германчууд л, Гитлер хэзээд ялагдашгүй, бид германы ялалтын төлөө энэ хоригдлуудыг алах үүрэгтэй гэж биднийг ятгаж байсан юм. Би, тэдний энэ ятгалгад Беляков, Никифоров болон бусад харгалзагчдын хамт орж ямар ч буруугүй хүмүүсийг буудан алж байлаа гэж ярив. 

	Яновскийн цаазлах лагерийн хоригдол байсан Эдмунд Зайдель мэдүүлгээ өглөө. Төдий л өндөр биш нуруутай, нэлээд ядарсан биетэй, гунигтай бөгөөд хөнхийсөн энэ хүн хамгийн наад зах нь гэж бодоход үхлийн даваатай гурвантаа тулгарч байжээ. 

	— Гитлерийн зандалчид намайг анх удаа дөчин хоёр оны есдүгээр сард Львовт баривчилсан юм. Би энэ хотод төрж, сургуульд сурч, дараа нь заводод ажиллах болсон. Дөчин хоёр оны тэр намар би дөнгөж л хорьтой болж байсан. Германчууд ямар ч тайлбаргүйгээр намайг харанхуй, чийгтэй хонгилд оруулж билээ. Харанхуй болмогц баривчлагдсан таван хүний хамт хана налуулан зогсоож байгаад автомат бууны галаар шүршсэн юм. Нөгөөх тав маань цус нөж болон шороотой хутгалдан тэр дороо үхчихсэн. Аз болоход бууны сум миний толгойн хажуугаар шүргэн гарч би амьд үлдчихсэн юм шүү, гэж ярилаа. 

	Энэ яргаллыг толгойлон удирдаж байсан СС-ийн цэргийн дарга Ляйбингер Зайделийг дахин буудсангүй, харин нүх ухаж, буудуулсан хүмүүсийг булах тушаал өгөөд дараа нь түүнийг Львов хотын захад байгуулсан Яновскийн хорих лагерь луу аваачжээ. Тэнд орос, польш, чех, еврей, франц, итали зэрэг бусад янз бүрийн үндэстнүүд хоригдож байжээ. 

	Гэрчийн этгээд маш намуун, нэгэн жигд дуугаар ярьж байсан боловч, түүний сэтгэл санаа маш их хөдөлсөн нь илт байлаа. 

	Зайделийн цонхигор шар царай улам цайсаар л байлаа. 

	— Тэр бол ёстой л там гэгч, үзүүртэй төмөр утсаар торлогдсон, хаашаа ч гарахын аргагүй битүү хориглолт байсан юм. Гэвч энд, хүн амьдрах ямар ч боломжгүй ийм нөхцөлд, хүмүүс шударга үнэний ялалтад итгэсэн хэвээр л байсан юм. Фашистууд тэдний сэтгэл санааг өчүүхэн ч мохоож чадаагүй юм. Тэд амьдарсаар, тэмцсээр байгаад л амь насаа алдсан гэж тэрээр үргэлжлүүлэн ярив. 

	Гитлерийн зандалчид болон тэдний зарц харгалзагч нар өглөө бүр шалгалт хийж бие тэнхээ муутай буюу өвчтэй хоригдлуудыг тэр дор нь буудан алж үлдсэнийг нь ажилд хөөн гаргадаг байжээ. Хоригдлуудыг чулуу зөөх газар луу аваачих буюу тэндээс буцаахдаа заавал хүнд чулуу, туйпуу мод өргүүлдэг. Нацистууд өөрсдийн хэлээр үүнийгээ «Витамин хэрэглэлт» гэж нэрлэдэг байв. Хэрэв хоригдол чулуу өргөвөл «С» витамин хэрэглэсэн, мод буюу хавтан өргөвөл «D» витамин хэрэглэсэн гэх мэтчилэн тооцдог байжээ. Гэвч энэ бол ямар ч шим тэжээл биш харин сульдаж байгаа хүмүүсийг бие бялдрын хувьд улам ядрааж дараа нь буудан алах гэсэн арга байсан ажээ. Хоригдлууд өчүүхэн гэнэдэл осол гаргахад тэр нь түүнийг устгах бүрэн нөхцөл болдог байна. Нэгэн удаа шоронгийн захирагч, Зайделийн хамт дүнзэн мод мөрлөн явж байсан хүнийг буудаж алжээ. Гэтэл тэрээр замдаа бүдэрч доголдсоны төлөө л ийнхүү амь насаа золиос болгосон байна. Эсэсчүүд «Үхлийн гүйлт» гэгчийг зугаа болгон зохиодог байлаа. Өөд өөдөөсөө харан хоёр эгнээ болон зогсоод дундуураа хоригдлуудыг гүйлгэхдээ хөлийг нь дэгээдэж бүдэрсэн ба ойчсон хүмүүсийг тэр дор нь буудан алдаг байжээ. Хоригдлуудын байрын зэргэлдээ лагерьд тогтоогдсон хэв журмыг тэсвэрлээгүй буюу амиа хорлон үхэхийг хүсэгчдэд зориулж дүүжлүүр босгосон юм. 

	Дүүжлүүрүүд өглөө бүр хүнтэй байдаг байлаа. 

	Шоронгийн хуяг Матвиенко, Беляков, Никифоров нарын бусад этгээд түрэмгийлэгчдийн ашиг тусын тулд идэвх зүтгэлтэй ажиллаж байжээ. 

	Тэд шоронгийн хоригдлуудыг буудан алж байсныг Зайдель хэд хэдэн удаа харсан байна. Никифоров согтуу байхдаа, бие нь муу ажиллах чадалгүй байсан нэгэн хоригдлыг буудан алжээ. Тэрээр, бас нэг удаа, мөн л халамцуу байхдаа хашаан дотор зогсож байсан хэсэг хоригдлууд руу буудаж тэдний нэгийг алсан юм гэж гэрч яриагаа үргэлжлүүлжээ. 

	Танхимд цугларагсад ялт этгээд Никифоров руу зэвүүцэн харахад тэрээр хараагаа буруулан далдирч байлаа. Тэрээр өчигдөрхөн шүүхийн хурал дээр зөвхөн эсэсчүүдийн тушаалаар ажиллаж байсан ба арга буюу амьтайгаа тулгуулж л хүмүүсийг л буудаж байсан гэж нотолж байсан юм. Гэтэл энэ бол худал, зохиомол зүйл юм гэж өнөөдөр гэрчийн этгээдүүд няцааж байна. 

	— Хоригдлууд биднийг эрт, орой хэзээ нэгэн цагт заавал буудаж ална гэдгийг бид сайн ойлгож байсан учир оргон гарахад бэлтгэсээр л байсан юм. Гэвч эсэсчүүд энэ байдлыг гадарласан бололтой. Дөчин гурван оны гуравдугаар сарын арван таванд биднийг бүрхэвчтэй машинд суулган «үхлийн хөндийд» алахаар авч явсан юм. Хот дотор явж байхад манайхны дотроос нэг нь «оргоцгооё» гэж хашхирав. Бид суудлаасаа нэгэн зэрэг ухасхийн босон машинаас харайн бууж, тал бүр тийшээ зугтан гүйхэд хуягууд гал нээлээ. Бид арван хоёул байсан боловч зөвхөн над амьд гарах завшаан тохиолдож бусад маань алагдсан юм гэж Зайдель бидэнд өгүүллээ. 

	1943 оны тавдугаар сард түүнийг дахин баривчлан авч олон хоригдлуудын хамт хорих лагерьд авчрахаар галт тэрэгний цуваанд оруулжээ. Бүх хүмүүсийг авч явахын өмнө хувцсыг тайлан нэг газарт овоолов. Энэ хувцас хоригдлуудад дахин хэрэггүй болжээ гэдэг нь тодорхой боллоо. 

	— Биднийг өртөөн дээр ачаалж байх үеэр би харгалзагч Беляков, Матвиенко нарыг харсан. Тэд хоригдлуудын хувцсыг тайлуулж тэднийг бууны бөгсөөр цохиж, вагон руу түлхэж оруулж байсан. Би өмсөж байсан өмдөө авахыг оролдтол, харгалзагч, бууныхаа амыг миний цээжинд шууд тулгав. Гэтэл энэ үед хэд хэдэн хүн муухай орилоход харгалзагчийн гар хөдөлж бууны сум миний хажуу дахь хүнийг оночихсон юм гэж Зайдель мэдүүлгээ үргэлжлүүлэв. 

	Бүгчим халуунаас болж хоригдлуудын зарим нь зам зуураа үхэж эхэллээ. Зайдель, гартаа сэмхэн нуун авч үлдсэн хутгаараа вагоны хананд нүх гарган түүгээр дамжиж вагоны хаалганы завсар луу орж замын хажуу тал руу үсрэн буужээ. Шоронгийн хуягууд гал нээсэн боловч оносонгүй. Түүнтэй нэгэн эмэгтэй дайралдаж хувцас өгч тусалсан тэр үе хүртэл тэрээр гурван өдрийн туршид ой модоор нүцгэн тэнэж явжээ. Гэвч Зайделийн зовлон түүгээр бас дууссангүй. Түүнийг дахин баривчилж хорих лагерьд хүргэсэн байна. Үй олноор нь буудаж бүх хоригдлуудыг устгах үеэр Зайдель усан сувгийн хонгилд нуугдаж амжжээ. Ийнхүү тэрээр хэд хоногийн турш газар дор сууж байгаад дараа нь зөвлөлтийн цэргүүдийг ирэн иртэл таньдаг айлдаа хоргодож байжээ. 

	Гэмт хэрэгтнүүдийн үйлдсэн ялт үйл ажиллагааг гэрчийн этгээдийн хувьд цэргийн шүүхийн хурал дээр илчлэн мэдүүлж буй энэ хүн иймэрхүү гунигтай хувь заяатай байсан ажээ. Эдгээр гэмт хэрэгтнүүд бусад урвагчдын нэгэн адил түрэмгийлэн эзэлсэн орнуудын ард түмнийг төлөвлөгөөтэйгөөр устгах ажлаа хэрэгжүүлж байсан гитлерийн цэргийн дарга нарын шууд удирдлагын дор ажиллаж байжээ. 

	 

	Урьд өмнө мөн л Яновскийн лагерийн хоригдол байсан польшийн сэтгүүлч эмэгтэй Станислава Гоголовска шүүхэд хэрхэн өгүүлж байсныг авч үзье. 

	— «Лагерийн анхны захирагч Фриц Гебуаэр бараг нүдэнд харагдсан хоригдол бүхнийг барьж авч зэрлэгээр зодож нүдэж газарт унагаад хөлөөрөө хоолойг нь шахаж алдаг байсан юм. Ийм байдлаар олон хоригдлуудыг алж байсан. Түүний тушаалаар хоригдол Бруно Бранштеттерийг буцалж байгаа тогоотой халуун усанд хийж алсан юм. Гебауэр устай том сав руу хүүхдүүдийг хийж алчхаад бахаа ханатал инээж байсан юм. 

	Гебаурэрийн оронд ирсэн эсэс Густав Вильхауз түүнээс юугаар ч ялгагдахгүй харгис хүн байсан. Тэрээр гэргий Отиллиягийнхаа хамт жижиг охиныхоо дэргэд зугаагаа гаргахын тулд шоронгийн хоригдлуудыг яаж алж байсныг би харсан. Охин нь алга ташин баярлан «аав аа, дахиад, дахиад» гэж байсныг ч санаж байна. Гитлерийн нас сүүдэр тавин дөрөв хүрсэн тэр өдөр Вильхауз хоригдлуудын дотроос тавин дөрвөн хүнийг шилж авч байгаад буудаж алж байсан юм. Герр захирагч фюрерийнхаа төрсөн өдөр ийнхүү дураараа наргиж байсан юм. Лагерийн гурав дахь, сүүлчийн захирагч Варцок хоригдлуудыг толгойг нь уруу харуулан дүүжилж алдгаараа цуутай байсан юм. Захирагчийн туслах Рокито, өглөө бүрийн хоолныхоо өмнө арван хоригдол алахгүй бол хоол идэх дур хүрдэггүй юм гэж ямар ч ичгүүргүйгээр хэлж байсан гэжээ. 

	Хэрэгтэн Матвиенко, Гоголовскаягийн энэ мэдүүлэгт нэмэлт болгон ярихдаа Вильхауз болон түүний эхнэр байшингийнхаа тагтан дээрээс хоригдлуудыг бууддаг байсан юм гэжээ. 

	Вильхауз мэтийн ийм зандалчдын үйл ажиллагааг фашистын толгойлогчид өчүүхэн ч хориглосонгүй харин сайшаан дэмжиж байсан байна. Хэрэгт хадгалагдсан материалаас үзэхэд Вильхауз фюрертээ үнэнч үйлчилсний хариуд булаан эзлэгдсэн Польшийн өмнөд нутаг дахь фашистын бүх хорих лагерийн даргаар дэвшин томилогдсон байна. 

	 

	Шүүх таслах ажиллагааны явцад хэрэгтнүүдийн гэмт үйл ажиллагааны тухай шинэ баримт баталгаа илрэн гарсаар байлаа. 

	— Дөчин гурван онд би Яновскийн лагерьд ажлын бүлэг гэгчид хуваарилагдсан. Бид «үхлийн хөндийд» үй олноороо буудан алуулсан хүмүүсийн хүүрийг булдаг байв. Энэ хуягууд (гэрчийн этгээд Беляков, Никифоров, Матвиенко нар луу зааж байв) хүмүүсийг маш олон удаа буудан алж байсан. Тэд хоригдлуудыг ухсан нүхний аман дээр хэсэг хэсгээр нь аваачиж хувцсыг нь албадан тайлж буудан алдаг байсан. Миний жижигхэн хүүхдүүд, эхнэр, хамаатан саднуудыг буудан алсныг би өөрөө харсан юм. Үүнээс хойш нэлээд хэдэн жил өнгөрсөн боловч би бараг шөнө унтаж чаддаггүй юм. Шөнө болохоор Яновскийн лагерьд амь үрэгдэгсдийн байдал, дуу чимээ үргэлж зүүдэнд харагддаг байв гэж гэрчийн этгээд польшийн иргэн Леопольд Циммерман ярилаа. 

	Хорих лагерьд хүн буудан алах ажиллагааг үлээвэр хөгжмийн аялгуу дор явуулдаг байсан гэдгийг хэрэгтэн Матвиенко, Беляков, Никифоров, гэрчийн этгээд Гоголовска, Зайдель нар нотолж байлаа. 

	Хүмүүсийг буудан алах үеэр эсэсчүүд биднийг үргэлж сандаргаж аль болох түргэн ажиллахыг шаарддаг байв. Энэ заалтыг бид биелүүлэхдээ эмэгтэйчүүд хүүхдийн уйлж байгаа, өршөөл гуйж байгаа зэргийг огт хайхардаггүй байсан. Аллага хядлагын үеэр үргэлж хөгжим дуугардаг байлаа. Үлээвэр хөгжмийнхнийг хоригдлуудын дотроос бүрдүүлдэг байв гэж Матвиенко ярив. 

	Лагерийн үлээвэр хөгжмийн хэсгийн зураг хадгалагдаж байсныг гэмт хэргийн материалд хавсаргажээ. Львовийн хөгжмийн сургуулийн багш профессор Штрикс, дуурийн хөгжмийн удирдагч Мунд болон Украины бусад нэртэй хөгжимчид энэ үлээвэр хөгжмийн бүрэлдэхүүнд орж байв. Энэ зургийн түүх хэрэгт хадгалагдаж байгаа бусад баримт бичгүүдэд дурдагдсан түүхт явдлын нэгэн адил бас гунигтай төгсжээ. 

	 

	Одоогоор Львов мужид амьдарч байгаа, гэрчийн этгээд Анна Пойцер энэ тухай юу гэж өгүүлснийг авч үзье. 

	— Хотыг булаан эзлэгдэх тэр үеэр би Яновскийн лагерийн цэргийн гал тогоонд сав угаагчаар ажиллаж байсан юм. Германы дарга нар болон хуягууд өдөр бүр шоронгийн хашаан дотор хоригдлуудыг алдаг байсан юм. Нэг өдөр манай гал тогоонд нэгэн эсэс орж ирээд үзүүр нь нил цус болчихсон хутгаа угаа гэж тушаахад би жигтэйхэн их айн сандарч гарыг нь түлхчихсэн чинь намайг барьж аваад хутганыхаа үзүүрийг миний хоолойд хүргэхэд нь би хутгыг нь арга буюу угааж өгсөн юм. 

	 

	— Хорих лагерьд манай танил Штрайсберг гэдэг хоригдол байсан ба бид түүнтэй хотыг эзлэгдэхээс өмнө танилцсан юм. Тэр надад, хоригдлууд дотроос хүн бараг амьд үлдэж чадахгүй учир ямар нэгэн аргаар зургаа авхуулж гитлерийн зандалчдын зэрлэг үйл ажиллагааг харуулсан энэ зургийг манайхныг ирэх хүртэл хадгалж байх юм сан гэж ярьж байсан юм. Штрайсберг бусад хоригдлуудын нэгэн адил, тооцоо хийх цаг үе ирнэ гэдэгт итгэж байсан юм гэж Пойцер ярьж байв. Ц. Пойцер хотоос зургийн аппарат, хальс олж авчраад түүнийг Штрайсбергт дамжуулан өгөх боломж олжээ. Энэ аппаратаар Штрайсберг эсэсчүүд болон хоригдлуудын хэд хэдэн зургийг авч амжжээ. Хорих лагерийн хөгжимчдийн зураг ийнхүү бий болсон байна. Пойцер энэ зургийг хорих лагериас авчирч хотод байдаг танилууддаа хадгалуулжээ. Штрайсберг зураг авахдаа гаднын хүмүүст ялангуяа эсэсчүүд болон хуягуудад харагдахгүйг аль болохоор хичээдэг байсан боловч гитлерийн зандалчид энэ тухай мэдсэн байна. Тэд Штрайсбергийг дүүжлэн алж дараа нь түүний шарил дээр нь хутга мэргэн шидэх дасгал хийжээ. Львов хотыг Улаан армийнхан чөлөөлсний дараа Пойцер тэр зургийг фашистуудын гэмт үйл хэргийг мөрдөн шүүх комисст өгчээ. 

	Гэрчийн этгээд Анна Пойцер, Станислава Гоголовска, Леопольд Циммерман, хэрэгтэн Матвиенко, Беляков нарын мэдүүлэг, цэргийн шүүх таслах газрын мэргэжилтнүүд шалган үзэж хэрэгт хавсаргасан албан ёсны баримт бичгүүд болон гитлерийн түрэмгийлэн эзлэгчдийн гэмт үйл ажиллагааг мөрдөн шүүх, улсын комиссын тогтоол шийдвэрүүд хорих лагерийн үлээвэр хөгжмийг анх хэрхэн байгуулж дараа нь яаж устгасныг тод нотлон харуулсан байна. 

	Нэг удаа шөнө дунд болж байхад профессор Штриксийн байрны хаалгыг учир зүггүй балбаж

	— Профессорынх энд үү? гэхэд

	— Юу хэрэгтэй вэ? гэж гэрийн эзэн хаалгаа дутуу онгойлгон асуув. 

	Шатны тавцан дээр СС-ийн хоёр бага дарга, түүний цаана зэвсэг барьсан шоронгийн хуягууд зогсож байлаа. 

	— Зоригтойхон онгойлгочих, профессор гуай, айх зовох юмгүй гэж нэгэн эсэс хэлэв. Тэрээр бууны бөгсөнд бэхлээстэй байсан гөрмөл утсаа барьж тоглож байснаа, — Та биднийг дагалдан явах хэрэгтэй. 

	Хөгжмийн профессор ийнхүү гэртээ хэзээ ч буцаж ирэлгүйгээр үхлийн лагерийн тамын хашаанд орсон ажээ. Тэр шөнө Львов хотын алдар цуутай эрдэмтэд, дээд сургуулийн багш нар, соёл урлагийн ажилтан 60 гаруй хүн баривчлагдсан байлаа. Тэдний зарим нь баривчлагдахын үед, урьдчилан бэлтгэсэн хор хэрэглэн амиа хорлож үхсэн ажээ (улсын комиссын баримт бичгийн магадалгаа бий). 

	Өглөө эрт профессорыг лагерийн захирагч Вильхаузтай уулзуулахаар авчирчээ. Тэнд түүний туслах Ракард Рокито байлцсан бөгөөд энэ этгээд дайны өмнөхөн Польшийн шөнийн кабаре, ресторануудад хөгжимчнөөр ажиллаж байжээ. 

	Өглөө, өлөн дээрээ арван хоригдол алж байж л санаагаа амраадаг энэ муу хөгжим «сонирхогч» гэгч л найрал хөгжим байгуулах санааг сэдэж гаргасан ажээ. 

	Захирал профессорыг бараг сайн харж амжаагүй шахуу байтлаа л лагерийн хөгжмийг удирдан зохион байгуулахыг түүнээс шаардав. 

	— Хөгжмийн тухайд гэвэл гээд Вильхауз гөлийсөн цэнхэр нүдээрээ тасалгааны буланг ширтэн, — Тантай хамт энэ лагерьд ажиллах өөр нэгэн профессорт энэ асуудлыг даалгачихсан байгаа гэв. 

	Хэд хоногийн дараа хөгжмийн нотыг авчирлаа. Профессор Штрикс түүнийг үзээд хамаг бие нь хүйтэн оргих шиг болжээ. Энэ бол гашуудлын, тун уйтгартай, оршуулгын үед үлээдэг марштай маш ойролцоо ая байлаа. Түүнтэй нэгэн адил золиос болж байгаа тэр хөгжимчин энэ аяыг бичихдээ эрх чөлөөгөө алдаж байгаадаа сэтгэл нь өвдөн гуньхарч байгаагаа илэрхийлсэн байв. Гашуудлын хөгжмийн анхны тоглолт боллоо. Түүнийг хоригдлууд «Үхлийн танго» хэмээн нэрлэжээ. 

	— «Үхлийн танго» гэнэ ээ, зүйтэй гэж эсэсчүүд хуягуудынхаа хамт зэвүүнээр инээцгээж байв. 

	Найрал хөгжмийн гашуудлын аяар хоригдлуудыг буудан алах ажиллагаа өдрөөс өдөрт, сараас сард бүхэл бүтэн хоёр жилийн туршид үргэлжлэв. 

	Үй олноор нь алан хядаж байсан тэр бүхнийг бүрэн ярих боломжгүй юм. Ингэхийн тулд бүхэл бүтэн ном бичих хэрэгтэй болно. Энэ хорих лагерьд зөвхөн хоёрхон жилийн дотор хоёр бум илүү хүний амь насыг бүрэлгэн сүйтгэсэн юм гэдгээр хязгаар болгоё. Найрал хөгжмөөр тоглож байгаа энэ хүнд бөгөөд уй гашуунтай аяыг «та-та-та... тата-та» гэсэн пулемёт бууны огцом дуу үе үе дагалдахад хүмүүс хиаран унана. Дахин шинэ хэсгийг авчирна. Ахиад л «үхлийн танго», ахиад л «та, та, та». 

	— Германы цэргийн дарга нар, хуягууд, тухайлбал Беляков бид хоёр францын жар орчим хоригдол италийн цэргийн албан хаагчдын хэсгийг буудан алж байсныг санаж байна. Тэгэхэд найрал хөгжмийнхөн бас л «үхлийн танго» тоглож байсан гэсэн энэ мэдүүлгийг Матвиенко өгсөн юм. Гэтэл гэрчийн этгээд Циммерман мэдүүлгийг тодруулж, 

	— Тэнд хоёр мянга шахам италичууд байсан гэлээ. 

	Яновскийн лагерьд үйлдсэн фашистуудын гэмт хэргийг мөрдөн шүүх улсын комиссоос хэрэгт хавсаргасан материалд Муссолини болон Гитлерийн фашист ёс дэглэмийг дэмжин цэргийн алба хаахаас эрс татгалзаж эсэсчүүдэд цаазлагдсан италийн армийн цэргийн зарим албан хаагчдын нэрс тодорхой заагдсан байдаг юм. Тэдний дотор таван генерал, 50 гаруй офицер тухайлбал хошууч генерал Менжанини Эрико, Форнароли Альфред, хурандаа Стефанини Карло нар байжээ. 

	1943 оны арван нэгдүгээр сард Яновскийн лагерь устгагдсан юм. Гэвч тэнд хамгийн сүүлд амьд үлдсэн 15 мянга орчим хоригдлуудыг гуравхан өдрийн туршид л устган сөнөөсөн байна... Зөвлөлтийн цэргүүд амжилттай давшсаар байв. Тэд Днеприйг гатлан Польшийг эзлэн авч урагш давшлаа. Гитлерийн зандалчид гэмт хэргийнхээ ул мөрийг баллаж эхэллээ. Устгалын хамгийн сүүлчийн өдөр Штриксийн найрал хөгжмийн хэсгийг цаазалжээ. 

	— Энэ удаа Матвиенко бид хоёр хуягуудын хамт хамгаалалтад зогсож эсэсчүүд хөгжимчдийг буудан алсан юм гэж хэрэгтэн Беляков ярьжээ. 

	Намрын нэгэн бороотой өдөр билээ. Тэнгэрийн хаяагаар бараан хар үүл бүрхэж байв. Нойтон шар навчис модноос хийсэн унана. Сул дорой биетэй, уранхай муу костюмтай профессор Штрикс шоронгийн төмөр торын дээгүүр төрөлх Львов хотынхоо байшингуудын дээврийг ширтэн хэвтэнэ. Энэхэн үе мөчид профессор чухам юу бодож байсныг хэн мэдэх бил ээ? Магад ч үгүй дуурийн театр дахь сүүлчийнхээ концертыг дурсан санаж байсан байж ч болох юм шүү?

	... Тавдугаар сарын нэгний өдөр, дайн болохын өмнөх үе. Гэрэл цацарсан үзвэрийн танхимд маш баяр баясгалантай байж билээ. Баярынхаа гоёлыг өмссөн профессор Штрикс удирдаачийн байр луу баясгалан төгөлдөр алхлав. Бетховений тавдугаар найрал хөгжим танхим дүүрэн эгшиглэн цуурайтав. Дараа нь Чайковскийн тавдугаар симфони энэ бүхэн бол цөм өнгөрсөн үйл явдал. Гэтэл одоо, “үхлийн танго” эргэн тойрон уй гашуун. 

	Фашистууд хүчтэйдээ биш, харин улам сульдаж ард түмний өмнө сүйрэн баларч, зүй ёсны шийтгэл хүлээхээсээ айхдаа л ийнхүү яаран сандарч гэмт хэргийн ул мөрөө баллаж байгааг профессор харж байлаа. Улаан арми маань давшиж яваа, тооцоо хийх цаг ойртсоор байгаа гэж бодоход түүнд хүч чадал, зориг хатуужил нэмж өгөх шиг болжээ. Тэрээр бусад нөхдийгөө өөртэйгөө адил зоригжуулахыг хүсэн эрмэлзжээ. 

	Хорих лагерийн найрал хөгжмийнхнийг чухам хэрхэн буудаж алсан тухай үнэн зөв тодорхой баримт нотолгоотойгоор гэрчийн этгээд Анна Пойцер ярилаа. Энэ бол фашистуудын үйлдсэн гэмт хэргийг харсан хүмүүсээс амьд үлдсэн цорын ганц хүн юм. 

	— Найрал хөгжмийнхөн, дөчүүлээ хорих лагерийн хашаан дотор битүү хориглолтод тойрон зогсоцгоож байсныг би харсан. Карабин болон автомат буугаар зэвсэглэсэн хуягууд тэднийг хориглон бүсэлсэн байлаа. Хорих лагерийн захирал «Мюзик» хэмээн цөхрөн тушааж байв. 

	— Хөгжимчид хөгжмөө барьцгааж «үхлийн танго»-ний ая шоронгийн хашаанд дахин сонстов. Захирагчийн тушаалаар хөгжимчид нэг нэгээрээ цувран битүү хүрээн дунд гарч зогсоод хувцсаа тайлаад эсэсчүүд тэднийг буудсаар байв. Золгүй явдалд өртөгчдийн нүүрэнд айсан байдал огтгүй, харин алуурчдыг үзэн ядан жигшсэн байдал илт харагдаж байсныг гитлерийн зандалчид харцгаасан юм. 

	Фашистуудын суман галын дор хөгжимчид унах тусам хөгжмийн дуу улам зөөлөрч байсан боловч амьд байгаа хэд нь бидний зориг хүслийг юу ч мохоож чадахгүй гэдгийг амьдралынхаа энэ сүүлчийн цаг мөчид нацистуудад үзүүлэхийн тулд хөгжмөө улам чанга дуугаргаж байсан юм. Хэдэн арван жил хамт ажиллаж, амьдарч байсан нөхдөө ийнхүү алуулж байгааг харахад профессорт хэчнээн хүнд байсан нь ойлгомжтой. Гэвч Штрикс энэ байдлаа огт мэдэгдээгүй юм. 

	Түүний буудуулах ээлж болмогц тэрээр маш шулуурсан байдалтайгаар битүү хориглолт дундуур зоригтой алхлан гартаа барьж байсан хийл хөгжмөө доош буулгаж, хийлийнхээ нумыг дээш өргөж байгаад «Маргааш та нарт өнөөдрийн биднийхээс бүр муу юм болно» гэдэг польш дууг герман хэл дээр дуулсан юм» гэж тэрээр мэдүүлэв. 

	Улаан армийн цохилтод сандарсан германы цэргүүд удалгүй ухарч, Львов хот чөлөөлөгдөн, түрэмгийлэн эзлэгчдийн гэмт хэрэг илчлэгдсэн юм. 

	Фашистуудын гэмт хэргийг мөрдөн шүүх Улсын комиссын саналын дагуу зөвлөлтийн нэрт эмч нараас 1944 оны есдүгээр сард зохион явуулсан шүүх эмнэлгийн шинжилгээний тогтоолын нэгэн хэсгийг авч үзье. 

	 

	«Яновскийн хорих лагерьд энгийн номхон хүн амыг оролцуулан үй олноор нь устган сүйтгэх ажиллагааг явуулжээ. Устгалтад гол төлөв залуу насны хүмүүс (20—40 насны) (73—75%) ихэвчлэн эрэгтэйчүүд (83%) хамрагдсанаас гадна хүүхэд багачуул, өсвөрийн үеийнхэн, өндөр насны хүмүүс (50-иас дээш) байсан байна. Устгалыг ерөнхийд нь ар дагз руу нь бууддаг нацист арга хэлбэрээр явуулсан ба тэгэхдээ алуурчид хүний дух, хүзүү, хулхи, цээж, нуруу руу буудахаасаа төдий л төвөгшөөдөггүй бололтой. Устгалтын аргууд нь адил шинж байдалтай байв. Хүүр булсан, үнс болгон тэгшилсэн талбайн ерөнхий хэмжээг харгалзан, шатаагдсан хүүрийн тоог 200 мянга гаруй гэж үзэхэд болохоор байна» 

	 

	гэжээ. 

	Гэрчийн этгээд болон хэрэгтнүүдийн шүүхэд өгсөн мэдүүлгээс үзэхэд дээрх золиос бологчдын дотор олон хүн урвагч Матвиенко, Беляков, Никифоров нарын гарт өртөгдсөн гэдэг нь тодорхой боллоо. 

	Хэрэгтний суудлын ард энэ гурвын хамт шийтгүүлж байгаа Зайцев бол тэдгээртэй хамт Травникид залхаан цээрлүүлэгчдийн сургууль төгсөж, тэдэнтэй хамт хорих лагериас авчирсан хүмүүсийг буудлагын талбайд амьд бай болгож байсан этгээд юм. Дараа нь тэрээр польш дахь Собибор хэмээх цаазлах лагерьд гитлерийн зандалчдад үйлчилж байв. 

	Халзан духтай намхан пагдгар, доод талын эрүү нь урагш сунаж унжсан хэрэгтэн Зайцев хорт утаат тасалгаанд хүмүүсийг үй олноор нь устган алах ажилд хэрхэн оролцож байсан тухайгаа ярихдаа:

	— Золиос болгох хүмүүсийг ачсан галт тэрэгний цуваа ирэхэд би бусад хуягуудын хамт тэднийг хорт утаат өрөө рүү хөөн оруулдаг байсан юм. Хоригдлуудын дунд олон эмэгтэйчүүд, хүүхэд, өндөр настнууд байсан. Хордуулан алсны дараа тэдний алтан шүд, шүдний бүрээсийг бахиар суга татаж, бөгжтэй хурууг нь таслан авчихдаг байсан ба эцэст нь тэдний хүүрийг тусгай тэргээр жалганд аваачиж хаядаг байсан юм. Хоригдлуудыг вагоноос буулгахад өвгөд хөгшид, өвчтэй хүмүүсийг эмнэлгийн туслалцаа үзүүлэх нэрийдлээр ялган үлдээж тэнд нь буудан алдаг байлаа. Би тэнд ийм маягаар хорин гурван хүн алсан. Нэг өнжөөд хүмүүсийг хорт утаагаар хордуулан алах ажилд би жилийн турш оролцож байлаа. Гитлерийн зандалчид, шоронгийн хуягууд миний шууд оролцоотойгоор Собибор лагерьд Зөвлөлт Холбоот Улс, Польш, Франц, Бельги, Голланд болон бусад орнуудын тавь шахам мянган иргэдийг ийм аргаар устган алсан юм, гэж байв. 

	1943 оны эхээр СС-ийн цэргийн рейхефюрер Гиммлер хорих лагерьд ирж байсан тухай Собибор лагерийн хоригдлуудаас амьд үлдсэн зөвлөлтийн таван иргэний нэг болох Алексей Вайцен шүүхэд ярьжээ. 

	Энэ бол жинхэнэ ажил хэргийн чанартай аялал байсан юм. Учир нь гэвэл хоригдлуудыг үй олноор нь буудан алах явдлыг эсэсчүүдийн толгойлогч төдий л тохиромжтой арга гэж үзээгүй ажээ. Нөгөө талаар хэдийгээр урьдчилан сэргийлэх арга хэмжээ авагддаг боловч хоригдлуудыг ийм аргаар устгахад заавал нууц задардаг байжээ. Энэ нь германы цэргүүдийг ухрах үед хамгийн эвгүй зүйл болох нь мэдээж. Иймд Гиммлер тэр үед хорих лагериудад маш их хэмжээгээр нэвтрүүлж байсан хорт утааны суурин шинэ өрөө тасалгаануудын ажиллагаа, түүний үр нөлөөтэй биечлэн танилцаад энэ аргыг хамгийн тохиромжтой, хэмнэлттэй бөгөөд энэрэнгүй арга гэж дүгнэжээ. 

	Гиммлерийг ирэхэд зориулан 300 бүсгүйг авчирчээ. Тэднийг хэд хоног лагерийн хоригдлуудын байранд байлгаж байгаад Гиммлерийг ирмэгц хорт утаатай өрөө рүү хөөн оруулсан байна. Энэ үед Рейхсфюрер тусгай шилэн нүхээр хоригдлууд хорт хийгээр чухам яаж хордон үхэж байгааг ажиглан харж байв. 15—20 минутын дотор л бүгд үхжээ. Гиммлер маш сэтгэл хангалуун үлджээ. Тэрээр фюрерийн нэрийн өмнөөс Собибор лагерийн захирагч Густав Вагнерийг медалиар шагнажээ. Энэ бол хамгийн эхнийхээ сая хүнийг золиос болгон устгасан Вагнерийн «саятны медаль» байсан юм гэж эсэсчүүд ярьдаг болов. 

	— Хэрэв түүнийг хүн гэж нэрлэж болно гэж бодоход хүрвэл тэрээр хамгийн харгис хүн байсан юм. Тэрээр “миний нохой зөвхөн хүний мах л иддэг” хэмээн бахархдаг байсан. Гэхдээ Вагнер шиг хүн ганц биш байсан юм. Хорих лагерь Собиборт Ноймон хэмээх нэртэй, нөгөө Вагнертай яг адил, бас нэг «нохой фюрер» байсан юм. Тэрээр хоригдлуудыг урдаг сүрэг догшин нохой тэжээдэг байжээ. Лагерьд байсан нэгэн хоригдлыг өвдөхөд Ноймон зэрлэг олон нохойгоо тавин түүнийг тэр дор нь амьдаар нь тасчуулсан байна. «Лагерьд өвчтэй хүн байхгүй. Зөвхөн амьд бөгөөд үхсэн хүмүүс л байдаг юм» гэж энэ этгээд ярьдаг байсан гэж Вайцен өгүүлжээ. 

	Хэрэгтэн Зайцев гитлерийн зандалчдад бялдуурхан үйлчилдэг байжээ. Тэрээр зөвхөн хоригдлуудыг хорт утаат өрөө рүү хөөн оруулдаг төдийгүй «нохой фюрерийн» хамгийн идэвхтэй туслагч бөгөөд түүний олон нохойг хүний махаар хооллож, арчилж хамгаалдаг байжээ. 

	Собибор лагерийн амь үрэгдэгсдийн бослого «нохой фюрерийн» сүйрэл, хоригдлууд лагериас хэрхэн оргосон тухай гэрчийн этгээд Вайцен ярьж байжээ. Бүрэлдэхүүнд нь Вайцен өөрөө оролцож байсан ажлын бүлгийн хоригдлууд хорт утаат өрөөнд тэднийг хамгийн сүүлийн ээлж болгон оруулна гэдгийг сайн ойлгож байжээ. Зөвлөлтийн иргэн Александр Печерский тэргүүтэй нууц хороо бослогод эрчимтэй бэлтгэлээ. Бослого 1943 оны аравдугаар сарын 14-нд эхэлжээ. Бороо орж байсан учир хэрэв оргож амжвал тэднийг нохой тавин мөрдөх ажил бэрхшээлтэй болно гэж найдаж байв. Хоригдлууд ямар ч зэвсэггүй гэтэл харуулынхан гранаттай байснаас гадна тусгай цамхгийн дээр пулемёт зоосон байлаа. Төмөр торонд өндөр хүчдэлийн цахилгаан гүйлгэсэн, хорих лагерийн ойр орчим газарт тэсрэх бөмбөг булсан байжээ. Зэвсэг олохын тулд зарим хоригдлуудын ажиллаж байсан оёдлын газарт гитлерийн хэд хэдэн зандалчдыг хувцасны хэмжээ авах нэрийдлээр ээлж дугаараар нь урьжээ. Захирагчийн туслах «нохой фюрер» Ноймон хамгийн түрүүнд иржээ. Түүнийг ёслолын мундир хувцасныхаа хэмжээг өгч байхад нь нэг оёдолчин индүүдлэгийн хавтгай модоор толгой руу цохин унагаажээ. Дараа нь ийм ажил явуулгаа үргэлжлүүлэхэд оёдлын газрын хүнд индүүг чадмагаар ашиглажээ. Иймэрхүү байдлаар хэд хэдэн эсэсийг цааш нь харуулсны дараа бослогын дохио өгөв. 

	Олон зуун хоригдлууд чулуу модоор зэвсэглэж үзүүртэй төмөр тор луу бөөнөөрөө дайран оржээ. Эхний эгнээнийхэн өндөр хүчдэлтэй цахилгаан утсыг биеэрээ халхалж таглав. 

	Оргодлууд руу өндөрлөгөөс гал нээлээ. Ажлын бүлэгт ажиллаж байсан 500—600 хоригдлуудаас барагцаалбал дөнгөж 40 орчим хүн оргон зугтаж бусад нь алагджээ. Амьд гарсан хүмүүсийн дунд одоо Дон дахь Ростовт амьдарч байгаа Александр Печерский байсан юм. Лагерийн оргодлууд партизанууд дээр очиж дараа нь улаан армийнхныг ирэхэд тэдний эгнээнд орсон юм. 

	Бослогын үеэр бид «нохой фюрерийн» туслах энэ муу Зайцевийг эрээд олоогүй юм. Тэрээр хаана ч юм бүү мэд нуугдаж амжсан бололтой гэснээр Вайцен өөрийнхөө мэдүүлгийг дуусгалаа. 

	Ийнхүү шүүхийн хурал дээр фашистын эрхшээлд зовж зүдэрч байсан Зөвлөлт, Польш, Голланд болон бусад улсуудын иргэд, хүмүүсийн амьдрал тэмцэл ялалтын бас нэг шинэ хуудас нээгдсэн юм. Энэ бол эрх чөлөөний төлөө жинхэнэ ялалт, тэр хүнд бэрх жилүүдэд болж байсан олон тэмдэглэлт ялалтуудын нэг юм. Энэ гайхамшигт ялалтын дэргэд, Зайцев нарын бусад гэмт хэрэгтнүүдийн урвалт үнэхээр жигшүүртэй санагдаж байлаа. 

	Хоригдлуудыг бослого гаргасны дараа Собиборын лагерийг газрын хөрснөөс нэн даруй арчин устгахыг Гиммлер тушаажээ. Ийнхүү тэнд амьд үлдсэн бүх хоригдлуудыг хүйс тэмтрэн устгасан байна. 

	Шүүхийн хуралдаан дуусах дөхөж байв. Хэрэгтнүүд болон гэрчийн этгээдүүдийг байцаан асууж бусад олон бичиг баримтуудыг хянан хэлэлцлээ. 

	Хүмүүсийг үй олноор нь устгахад оролцож байсан гэдгийг бүх хэрэгтнүүд хүлээн зөвшөөрсөн боловч эсэсчүүдийн бүрэн мэдэлд байж тэдний тушаалыг биелүүлж байсан гэдгээр тайлбар болгохыг бас оролдож байлаа. 

	— Тийм ээ. Тихоновский бид хоёр Польшийн нутаг дахь фашистын Белжец лагерьд алуурчнаар ажиллаж байсан. Бид хоёрын шууд оролцоотойгоор лагерьд олон мянган хүнийг устгасан юм. Бид өөрсдийгөө аврахын тулд гитлерийн зандалчдад урваж тэдний гар хөл, зэвсэг нь болж байсан нь үнэн, гэхдээ үүнээс өөр зам байгаагүй юм гэдгийг харгалзаж үзэхийг хүсэж байна. Лагерийн захирагч Вирт бол зөвхөн хоригдлуудыг алаад зогсдоггүй, мөн үүрэг биелүүлдэггүй хуягуудыг бас алдаг байсан юм. Тэднийг аль алиныг нь тэрээр үхтэл зоддог буюу бууддаг байлаа гэж хэрэгтэн Поденок мэдүүлэг өгч байв. 

	Нюрнбергийн шүүх ажиллагааны үеэр ч гэсэн цэргийн гол гэмт хэрэгтнүүд “бид фюрерийн дур зоргоор л ажиллаж байсан юм” гэдэг мөн иймэрхүү утга санааг тухайн үед эш татаж тайлбарладаг байсан шүү дээ!

	Гэвч хэрэгтэн Поденок, Матвиенко нарын зэрэг бусад хэрэгтнүүдийн ийм тайлбар няцаагдсан юм. 

	Гэрчийн этгээд Иван Волошин, Петр Бровцев, Михаил Коржиков, Николай Монтьев нарыг болон мөн Поденокийн нэгэн адил бусад хуягуудыг шүүх байцаан асуулаа. Гэвч тэд бол эх орноосоо урваснаас болж ямар муухай байдалд орсноо тухайн үед ойлгож, хийсэн буруугаа өчүүхэн ч гэсэн цагаатгахын тулд винтов буу, автомат буу, автомат, гранат, хоёр пулемёт аван Белжец лагериас оргон зугтацгааж байсан хүмүүс. Ийнхүү хуучин хуягууд партизаны отрядуудад нэгдэж фашистуудын өгсөн буу зэвсгийг гитлерийн зандалчдын эсрэг ашиглах болжээ. Хуучин хуяг байсан хэд хэдэн хүмүүс тулалдаанд онцгой сайн байлдаж одон медалиар шагнуулсан байна. Зарим нь хүнд шархадсан ба хуягуудын оргох ажлыг зохион байгуулан удирдсан Иван Хабаров түрэмгийлэн эзлэгчидтэй тулалдаж байгаад нас баржээ. 

	— Поденок бол маш аймхай амьтан. Би түүнд бидэнтэй хамт оргохыг зөвлөсөн юм, гэтэл тэрээр татгалзсан. Иймд бид түүнээс болгоомжлон төлөвлөсөн хугацаанаасаа өмнө оргосон юм гэж гэрчийн этгээд Волошин шүүхийн хурал дээр ярьж байлаа. 

	 

	Мөрдөн шүүх ажиллагаа дууслаа. Фашистын хорих лагерьд хоригдож байсан олон нийтийн яллагч А. П. Шаров, С. Е. Кравцов нар үг хэлэв. Тэд бол манай олон нийтийг төлөөлөн яллан шийтгэх эрхтэй хүмүүс. Шаровын бие дээр түрэмгийлэн эзлэгчид хоригдлын 10523 номерын тамгыг халуун төмрөөр хайран дарж байжээ. Тэрээр лагериас олон удаа зугтаж байсан боловч дахин баривчлагдан тамлагдаж байжээ. Гэвч Шаровт хорих лагерийн өргөст торын цаанаас зугтан гарч эх орондоо эргэж ирэх хувь заяа оногдсон юм. Кравцов бол хуучин цэргийн нисэгч хүн. Агаарын хүчний тэнцүү биш тулалдаанд онгоц нь сүйдэж тэрээр олзлогдсон. Гэвч хорих лагериас бас л оргон зугтсан юм. 

	— Хэрэгтнүүдэд хамгийн хатуу шийтгэл оногдуулахыг бид шаардагдаж байна гэсэн олон нийтийн яллагчийн энэ үгийг танхимд суугаа хүмүүс алга ташин хүлээн авлаа. 

	Цэргийн шүүн таслах газар шийдвэр гаргалаа. 

	Хэрэгтэн Н. Матвиенко, В. Беляков, И. Никифоров, И. Зайцев, В. Поденок, Ф. Тихоновский нар, эх орноосоо урваж, дайны жилүүдэд хорих лагерийн хүмүүсийг үй олноор нь устгах хэрэгт биечлэн оролцсон учир тэдэнд буудан алах ял оногдуулжээ. 

	ЗСБНХУ-ын Дээд шүүхийн цэргийн коллеги шүүхийн шийдвэрт өөрчлөлт оруулаагүй бөгөөд ЗСБНХУ-ын Дээд Зөвлөлийн Тэргүүлэгчид хэрэгтнүүдийн өршөөл гуйсан хүсэлтийг няцаав. 

	Ялын тогтоолыг ёсоор болгожээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

